
   Манăçми тантăшпа тĕл пулсан,

Калаçса сăмах пĕтмĕ тесеттĕм.

Пĕр-пĕрне виç сăмах та хушман —

Çыхланайрĕ чĕлхем — чĕмсĕрлентĕм.

Мĕншĕнех-ши çапла вăл ялан,

Каласси темĕн чухлĕ пулсан?



Пĕччен чух эп ăна тĕл пулсан

Ыталам, чуп тăвам-ка тесеттĕм.

Хăйĕнпе куçа-куçăн тăрсан —

Ыр сунса ал тытма та иментĕм.

Мĕншĕнех-ши çапла вăл ялан,

Пĕр-пĕрне час-часах курмасан?



Асăмри тантăшпа тĕл пулсан,

Чун-чĕрем канăç тупĕ тесеттĕм.

Çук, чĕре лăпланмарĕ-çке ман,

Ыйхăма — пĕр инкексĕр — çĕтертĕм.

Мĕншĕнех-ши çапла вăл ялан,

Чĕререн те чунтан юратсан?

  